
છેલ્લો કટોરો  
[ગોળમેજી પરિષદમાં જતી વેળા ગાંધીજીને] 






છેલ્લો કટોરો ઝેરનો : આ પી જજો, બાપુ ! 

સાગર પીનારા ! અંજલિ નવ ઢોળજો, બાપુ !



અણખૂટ વિશ્વાસે વહ્યું જીવન તમારું : 

ધૂત-દગલબાજો થકી પડિયું પનારું :

શત્રુ તણે ખોળે ઢળી, સુખથી સૂનારું : 

આ આખરી ઓશીકડે શિર સોંપવું, બાપુ ! 

કાપે ભલે ગર્દન ! રિપુ-મન માપવું, બાપુ !



સુર-અસુરના આ નવયુગી ઉદધિ-વલોણે, 

શી છે ગતાગમ રત્નના કામી જનોને ?

તું વિના, શંભુ ! કોણ પીશે ઝેર દોણે ! 

હૈયા લગી ગળવા ગરલ ઝટ જાઓ રે, બાપુ ! 

ઓ સૌમ્ય-રૌદ્ર ! કરાલ-કોમલ ! જાઓ રે, બાપુ !



કહેશે જગતઃ જોગી તણા શું જોગ ખૂટ્યા? 

દરિયા ગયા શોષાઈ? શું ઘન-નીર ખૂટ્યાં?

શું આભ સૂરજ-ચંદ્રમાનાં તેલ ખૂટ્યાં? 

દેખી અમારાં દુઃખ નવ અટકી જજો, બાપુ ! 

સહિયું ઘણું, સહીશું વધુ : નવ થડકજો, બાપુ !



ચાબુક, જપ્તી, દંડ, ડંડા મારના, 

જીવતાં કબ્રસ્તાન કારાગારનાં,

થોડાઘણા છંટકાવ ગોળીબારના – 

એ તો બધાંય જરી ગયાં, કોઠે પડ્યાં, બાપુ ! 

ફૂલ સમાં અમ હૈડાં તમે લોઢે ઘડ્યાં, બાપુ !





♣ યુગવંદના ♣
૩૪

